
— 71 —


Co-a sciumma â bocca comme fa e lumasse,

Aspëtando e cambiali da Livorno,

Tutti ëan persuasi ch’o n’aveiva un corno.



Tutti ëan persuasi ch’o n’aveiva un corno,

E comme ao fiâvan con o pegno â man,

Un-na votta sunando o mezo-giorno,

Mentre che a panza a ghe criava: pan,

Doppo avei litigôu co-e sêu calende,

Scialla! o dixe, che m’impo e senza spende.



Scialla! o dixe, che m’impo e senza spende,

E gustando o piaxei zà de pittâ,

Con un-na micca da dotto, s’intende,

(Che o no l’aveiva çerto da accattâ)

Da-o chêugo fito fito o s’incamin-na

Co-a panza comme e stacche da marscin-na.



Co-a panza comme e stacche da marscin-na,

Cioccando due palanche in to stacchin,

Te-o chi che l’ho trovôu! chêugo ìndovin-na.

Ancheu m’è capitôu proprio o bibin;

E a-e spalle do bibin scin-na d’anchêu

Me veuggio celebrâ quattro raviêu.



Me veuggio celebrâ quattro raviêu.

Un cappon per bugïo, doi piccionetti,

Quattro granate a-o stecco, un pö de bêu,

Per döse, no saviae.... di gobeletti;

Me piaxe un pö de fruta, zà s’intende:

Mi poi quando ghe son, no guardo a spende.



Mi poi quando ghe son, no guardo a spende,

Ma presto sorve tutto, per baccon.

Anchêu m’è capitôu tante facende

Che n’ho manco posciûo fâ colazion....

In quattro buggi, ghe risponde a chêugo,

Bêutto i raviêu, gh’è zà a cadëta a-o fêugo.



Bêutto i raviêu, gh’è zà a cadëta a-o fêugo,

Ma almeno un quarto d’oa scià me-o permette;

Se scià êu tegnî un momento a panza a lêugo,

De là scià gh’ha o remedio de gazette;

Scià n’ha ancon visto a nêuva do lun-najo?

Son chi mi che ghe porto o necessajo.

